
RAFAEL URRIALDE - BIOLOGIAko DOKTOREA 

«Kontsumitzailea ez dago kontrol gehiago pagatzeko prest» 

Herritarrak lasai egon daitezkeela dio Rafael Urrialdek, elikagaiek orain arteko segurtasun kontrol zorrotzenak pasatzen dituztelako orain merkaturatu aurretik. 

LUIS KARLOS GARCIA - GASTEIZ Rafael Urrialdek elikagaien segurtasunaren gainean hitz egin zuen herenegun Gasteizen, Arabako Farmazialarien Elkarteak lehen mailako sorospeneko nutrizioaz antolatutako mintegian. Jakiek igarotzen dituzten kontrolak izan zituen hizpide, Nutrizioaren Nazioarteko Egunaren bezperan. Urrialdek uste du inoiz baino hobeto dakigula orain zer jaten dugun, kontrol zorrotzak igaro behar izaten dituztelako elikagaiek merkaturatu aurretik. 

Elikagaien segurtasunaren inguruko kezka nabari da herritarren artean. Justifikatuta dagoela uste al duzu? 

Ez. Inoiz baino segurtasun handiagoa dago orain. Kontua da duela 30 urte egin ezin zitezkeen probak eta azterketak egiteko gai garela orain. Batzuetan krisiak sortzen dira, bai, baina lehen baino gehiago dakigulako. Duela sei mendetik daude dioxinak, gauzak errausten hasi zirenetik, baina lehen ez zegoen dioxinak neurtzeko modurik. Merkatua oso araututa dago, baina arriskua beti izango da. Halere, egunean hiru aldiz jaten dugu, eta segurtasunik ez balego, ditugun baino arazo gehiago izango genituzke. 

Baina oraingo janariek zapore gutxiago dute, arrantzatzeko tokiak agortu dira, behi eroak daude, dioxinak... 

Hainbat gauza aipatu dituzu batera, eta horietako batzuk ekoizpen sistemari dagozkio, ez elikadurari. Dena den, ez ahaztu batzuetan modu intentsiboan ekoitzi beharra izaten dela, ez dagoelako abereentzako bazka nahikorik. Tomateak sasoian bakarrik ekoitziko bagenitu, ezingo genuke urte osoan tomatea jan. Aukeratu egin behar da. Zer nahi dugu, gustu gutxiagoko tomateak urte osoan jan ala denboraldian bakarrik jan tomateak? Gehiegizko arrantzaren ondorioek, berriz, ez dute segurtasunarekin zerikusirik. 

Ez al dira horiek denak neurrigabeko eredu produktibistaren ondorioak? 

Ez. Beste gauza bat da eredu ekonomiko bati jarraiki segurtasun maila jaistea. Segurtasuna ordaindu egin behar da, eta kontsumitzaileak jakin behar du hori. Baina kontsumitzailea ez dago kontrol gehiago pagatzeko prest, azken batean prezioari erreparatzen baitio. Dudarik ez dut, ordea, gaur egungo osasun parametroak inoizko onenak direla, nahiz krisiak dauden, ekoizpen sistemengatik edota gehiegizko ustiapenarengatik. 

Atzerrian ekoizten dituzte produktu asko, eta azkar batean ekartzen dituzte gero. Zaila da jakitea zer jaten dugun. Ez al dugu erosten dugunaren gaineko kontrola galdu? 

Ez, kontrolak lehen bezala jarraitzen du. Lehen azokara joan eta erosten zenuenaren gaineko kontrola al zenuen? 

Gehiago. 
Alde bat dago. Lehen hitzez ziurtatzen zen janariaren gaineko kontrol hori, eta gaur egun egiaztagiriak daude, azterketak. Lehen, Maltako sukarra zegoen, baina gaur egun ez, ekoizpena industrializatu egin delako. Egia da lehengaiak geroz eta gehiago datozela garatzeko bidean diren herrialdeetatik, baina segurtasun kontrol zorrotzak pasatu behar izaten ditu beti produktuak, datorren lekutik datorrela. Produktu bat ez da ona hemengoa delako edo handik datorrelako. Kalitate ziurtagiria lortzen duen produktua da ona. 

Elikagaien Segurtasunerako Europako Agentziak denboralditxo bat eman du lanean. Zer iritzi duzu? Ondo ari da. Agentziek egoera ordenatu dute. Elikadura kontuak zailak dira lantzen, eskumenak sakabanatuta daudelako. 
Elikadura segurtasunaren jagole independentea izateko sortu zuten agentzia hori. Izan al daiteke independente dauden presio ekonomikoak egonda? 

Bai. Beste ezeren gainetik, bezeroen segurtasuna bermatzea nahi du enpresak, bestela jai duelako negozioan. Ildo horretan, merkatuak gero eta gehiago kontrolatzen du bere burua, ezin daitekeelako toki orotan ikuskatzaile bat izan. Herritarrak irudipen bat du, baina errealitatea bestelakoa da. 

«Ez dugu ezer sinesten» idatzi zenuen orain dela lau urte. Behi eroen krisiaren garaia zen. Zer diozu orain? 

Gaur egun gehiago sinesten dugu, badakigulako neurri egokiak hartzen direla. 

Krisi garaian erabakitako neurriak leuntzeko eskatu du agentzia horrek. Zuzena iruditzen al zaizu? 

Bai. Denek gaizki egiten dutela uste duena oker dabil. Orduan esan zen behi ero ugari agertuko zirela, eta ez da hala izan. 
Jendea ez da transgenikoez fio. 

Bat beraz ere ez? Botiketan ere erabiltzen da transgenesia, eta inor ez da kexatzen. Arrazak ontzea aspaldikoa da. Transgenikoak ebaluatu egin behar dira, beste jaki berriekin egiten den bezala. Gero etiketa jarri, eta nahi duenak eros dezala. 

